
Virakti Muktavalih

વિરક્તિમુક્તાવલિઃ

(યસ્યેચ્છાસમકાલ એવ જગતઃ સૃષ્ટિસ્થિતિશ્ચાપ્યયો
યઃ સચ્ચિત્સુખદેહવાંશ્ચ રમતે લક્ષ્મ્યા સ્વયં લીલયા ।

યશ્ચાન્તે સ્મૃતમાત્ર એવ હિ ભવાગાધામ્બુધેરુદ્ધર-
ત્યુદ્ગીતો નિગમાગમૈરવતુ માં શ્રીમાન્ સ નારાયણઃ॥ ૧॥

યસ્યાપાઙ્ગનિરીક્ષણામૃતધુનીપૂરેણ  સંવર્ધિતા 
મઞ્ચિત્તે કવિતાલતા નવરસાધારૈઃ ફલૈઃ શોભતે ।

રઙ્ગાચાર્યમહં  ગુરું સ્વપિતરં નત્વા તમમ્બાં સતી-
માર્યાં તાં ચ સરસ્વતીં  ભવપરિક્લેશાન્ નિજાન્ વર્ણયે॥ ૨॥

દેવં ગુરું ચ યુગપન્નત્વા શ્રીવાસુદેવપદવાચ્યમ્ ।
ગ્રથયે વિરક્તિમુક્તાવલિં  મુદે સાસ્તુ સુમનસાં રુચિરા॥ ૩॥
નત્વા શિરસા કૌલગિરવુનાથાચાર્યદેશિકપદાબ્જમ્ ।
સ્વકૃતં હિ નિવેદયતઃ પ્રાયશ્ચિત્તં મમાસ્તુ હરિપદયોઃ॥ ૪॥)

અજ્ઞાનોગ્રનિદાઘતપ્તહૃદયઃ પાતું સુવિદ્યાપય-
સ્તૃષ્ણાલમના ભ્રમન્ દિશિ દિશિ શ્રાન્તો ભૃશં સંશ્રિતઃ ।

ગેહારણ્યમથ સ્વવૃક્ષગહનં તત્રાપિ ચિન્તાદવા-
ક્રાન્તોઽહં ચકિતો મૃગો ઘનમિવ ઘ્યાયામિ કૃષ્ણં હૃદિ॥ ૧॥

ક્ષુત્તૃડ્જમ્બુકમૂષકાવૃતતલો મધ્યે ચ કામાદિભિ-
ર્વ્યાપ્તો બભ્રુબિડાલકોરગમુખૈર્વાતાદિરોગાત્મકૈઃ ।

શ્યેનોલૂકમુખૈઃ શ્રિતોચ્ચવિટપસ્તત્કોટરાધિષ્ઠિતઃ
ક્લિશ્યત્સ્રસ્તગરુત્કપોતવદહં ખિદ્યે હરે પાહિ મામ્॥ ૨॥

નાનાવર્ણગરુન્મનોહરતનુઃ સંવર્ધિતઃ   પઞ્જરે
સઞ્જલ્પન્ કલમુદ્ભ્રમન્ સુમધુરં ખાદન્ પિબન્ સ્વં વયઃ ।

નીત્વા વિસ્મૃતસદ્વિજાશ્રિતગતિઃ સ્વાર્થૈકલુબ્ધૈર્જનૈ-

વિરક્તિમુક્તાવલિઃ

સ્ત્યક્તો નિર્દયમન્ધવૃદ્ધશુકવત્ ખિદ્યે હરે પાહિ મામ્॥ ૩॥
મોહાદણ્ડમયાન્ સ્વનીડપતિતાન્ સંવર્ધ્ય કૃચ્છ્રાર્જિતૈ    -
ર્નાનાખાદ્યચયૈશ્ચિરોદ્ગતગરુત્સ્વઙ્ગૈર્મનોહારિભિઃ  ।

કૂજદ્ભિઃ કલપઞ્ચમસ્વરમથોડ્ડીય પ્રયાતૈઃ પિકૈ-
ર્નીડે વઞ્ચિતજીર્ણકાકવદહં ખિદ્યે હરે પાહિ મામ્॥ ૪॥

આનીયોષસિ નિત્યશઃ સુકલમં દત્ત્વા મુખે પોષિતા
યા પ્રેયસ્યથ ચ પક્ષપુટકે સંવર્ધિતાઃ   શાબકાઃ ।

યત્પ્રીતિર્મનસો મુદે હ્યજનિ તદ્બાલાબલાવઞ્ચિતો
નીડે સમ્ભ્રમદન્ધવૃદ્ધશુકવત્ ખિદ્યે હરે પાહિ મામ્॥ ૫॥

ધૃત્વાણ્ડં સ્વમુખેઽક્ષતં તત ઇતો નીત્વા મનોજ્ઞસ્થલે
ન્યસ્થાનીય ચ દૂરતઃ સુમધુરં સંવર્ઘ્ય દત્ત્વા તતઃ ।

ઉન્નમ્ય સ્વશિરો નિપાત્ય ચ મુહુર્ભ્રામ્યન્ વિયુક્તશ્ચ તૈઃ
સઞ્ચારાક્ષમપીનજૃમ્ભવદહં  ખિદ્યે હરે પાહિ મામ્॥ ૬॥

સઙ્ગૃહ્યામ્બુ  હિ બિન્દુશો વિરુવતઃ સંવર્ઘ્ય ભેકાન્ બકા-
નન્યેષાં કલમાન્ જડાશયતયા સન્તર્પ્ય વૈદેશિકાન્ ।

ગ્રીષ્મે ક્ષીણજલશ્ચ તૈર્વિરહિતો   હા ગાધકાસારવત્
શોચ્યાં દીનદશાં ગતોઽસ્મ્યવ કૃપાસારેણ કૃષ્ણામ્બુદ॥ ૭॥

ત્વાં વિસ્મૃત્ય મદાન્ધધીર્મમતયૈવાવર્ધયં યાન્ ગતા-
સ્ત્યક્ત્વા તે કલમા ઇવાશુ સવશા વાત્સલ્યનક્રાર્દિતમ્   ।

અન્તે કોઽપિ ન કસ્યચિત્ સુહૃદિતિ જ્ઞાતં ભવન્તં વિના
યાચે નાથ ગજેન્દ્રમોચન હરે શ્રીકૃષ્ણ મામુદ્ધર॥ ૮॥

આચ્છિદ્યાન્યકરસ્થમન્નમુદરે ધૃત્વા શિશું તન્મુખે
દત્ત્વા સમ્પરિવર્ઘ્ય સન્મુખગતાન્ વિત્રાસ્ય વિદ્રાવ્ય ચ ।

ઉત્પ્લુત્યાથ ગતેઽર્ભકે મમતયા કૂજન્ ક્ષુધાપીડિતો
વાતાકૂણિતજીર્ણકીશવદહં  ખિદ્યે હરે પાહિ મામ્॥ ૯॥

ધૈર્યાદેકચરોઽખિલાન્ વનચરાન્ વિત્રાસયન્ ગર્જિતૈ  -
ર્દૈવાદ્ વિશ્લથસક્થિજાનુરપરિસ્પન્દઃ શયાનઃ ક્ષિતૌ ।

સપ્રાણોઽતિનિકૃષ્ટજમ્બુકવૃકાદ્યાઘ્રાતમૂર્ધોદર-
સ્તામ્યન્ વ્યાઘ્ર ઇવાધિતપ્તહૃદયઃ ખિદ્યે હરે પાહિ મામ્॥ ૧૦॥

ત્વદ્ભક્તિં  પ્રવિમુચ્ય મુક્તિરમણીપ્રાપ્ત્યગ્ર્યદૂતીં  હરે
મોહાત્ સંસૃતિતજ્જકામમુખદુષ્પુત્રાનુરક્તશ્ચિરાત્ ।

સમ્પ્રાપ્તાં કફવાતપિત્તજનનીમાશ્લિષ્ય સાધ્વીં  જરાં
સુપ્તઃ શ્રાન્તતયોત્સ્વપામ્યવ હરે મામિત્યલં તન્ન કિમ્॥ ૧૧॥

પુન્નામ્નો નરકાત્ પરત્ર ભયદાત્ ત્રાતેતિ પુત્રાભિધા
યે હિંસન્તિ   સદેહ તે સ્યુરપિ તચ્છબ્દાભિધેયાઃ કથમ્ ।

ઇત્યેતન્ન વિચાર્ય દુષ્કૃતશતં કૃત્વાપિ  તે વર્ધિતાઃ 
પ્લુષ્ટં તદ્વૃજિનાગ્નિનાવ  કરુણાપીયૂષલેપૈર્હરે॥ ૧૨॥

ભ્રાન્ત્વા યોનિશતં ભવત્પદકથાલેશાવશાકર્ણના-
લ્લબ્ધ્વેમં મનુજોદ્ભવં ચ વિભવં યાચે હરે નાભવમ્ ।

તત્ પૃચ્છામિ ભવન્તમેવ હિ ભવં શ્રાન્તસ્તરેયં કથં
ત્વત્કારુણ્યલવં વિના ગજપરિત્રાણાપદાનાવ મામ્॥ ૧૩॥

વિસ્રમ્ભાત્ તમજામિલં ગજપતિં  વેશ્યાં ચ તાં પિઙ્ગલાં
શ્રુત્વા ત્રીન્ ભવતોદ્ધૃતાન્ સમભવં સ્વચ્છન્દચારી સદા ।

ત્યક્તોઽહં તનયૈર્ગજૈરિવ ભવન્નામ્નાહ્વયામ્યન્વહં
નિર્વિણ્ણોઽસ્મ્યધનાગમાત્   તદવ માં નિર્દોષ નારાયણ॥ ૧૪॥

કિં  વક્ષ્યે તનયાઃ સદોજ્ઝિતનયાઃ કાન્તા કૃતાન્તાશ્રયા
ચિત્તં વિત્તરતં મતિસ્ત્વઘવતી શ્વાસાશ્ચ કાસાવૃતાઃ ।

કાયશ્ચામયવાન્ સ્વધર્મચરણે દક્ષો ન ચાક્ષૈઃ પરં
ભીતોઽહં ભવતો ભવન્તમભયં યાચે હરે પાહિ મામ્॥ ૧૫॥

લબ્ધૈર્હિ  ત્વદનુગ્રહેણ વસનાલઙ્કારવિત્તાદિભિ-
ર્ભાર્યાપુત્રસુતાસ્નુષાતદનુગાન્ સન્તર્પયિત્વા તતઃ ।

હા ત્વદ્વિસ્મૃતિદોષતશ્ચ સકલૈસ્તૈરુજ્ઝિતો ધિક્કૃતઃ
ખિદ્યે સંયમિનીગતાઘિવદહં શ્રીકૃષ્ણ માં પાલય॥ ૧૬॥

ષષ્ઠાષ્ટવ્યયદુઃસ્થિતેષુ ખચરેષ્વેકો ગુરુઃ કર્કટે-
ઽત્યુઞ્ચો રક્ષતિ મેષજં ખલુ તથા પુત્રેષુ માં માધવઃ ।

અન્યો દુર્ગ્રહમન્દવન્નનુ મિલન્નૈનં યથા દૂષયેત્
સંરક્ષ્યાથ તથા મદિષ્ટદ હરે તં શ્રેયસા યોજય॥ ૧૭॥

ભૂત્વા બ્રહ્મવિદાત્મજો વૃજિનધીર્વૃત્તિં  ચ વૈશ્યાં શ્રિત-
સ્તદ્દૂરાર્જિતવિત્તમાશ્વપહૃતં    પુત્રાભિધૈસ્તસ્કરૈઃ ।

તેનૈવાગતિકોઽસ્મિ કેવલમિહામુત્રાપિ દૌર્ભાગ્યવાન્
નાથ ત્વાં શરણં વ્રજામિ કૃપયા શ્રીકૃષ્ણ મામુદ્ધર॥ ૧૮॥

ત્યક્ત્વા ત્વદ્ભજનં દ્વિજોત્તમસુતો ભૂત્વાપિ રાજાશ્રયં
કૃત્વા  યદ્ધનમાર્જિતં   તદખિલં ભક્તાભિમાનાદ્ધરે ।

મન્યે તદ્વૃજિનં  ધનાશ્રયમતઃ પુત્રૈસ્ત્વયા હારિતં
ત્વં વિત્તાપગમે પ્રસીદસિ કિલ શ્રીકૃષ્ણ પાહ્યાશુ મામ્॥ ૧૯॥

સત્યં દારસુતાદયો મમ કથં વા સ્યુર્યદાદૌ ભવ-
દ્દાસોઽહં ન મમાસ્મ્યથોજ્ઝિતભવદ્દાસ્યેન (યે) રક્ષિતાઃ ।

તેઽભિજ્ઞા હિ ન નોઽયમિત્યથ ગતા ભ્રષ્ટસ્તતોઽતોઽપ્યહં
સ્વામિન્ દાસજનાર્તિનાશન   હરે શ્રીકૃષ્ણ માં પાલય॥ ૨૦॥

ભાર્યા પ્રાગ્ વિલયં ગતાથ તનયૈર્યત્ પ્રાપ્તભાર્યાધનૈ-
સ્ત્યક્તોઽહં ધનલોભતસ્તદભવં પુત્રૈષણાવર્જિતઃ   ।

નિઃસ્વત્વાન્ન ચ બાન્ધવા ન સુહૃદો નાન્યઞ્ચ સાંસારિકં
નિર્યત્નેન મુમુક્ષુધર્મસહિતં દ્રાક્ કૃષ્ણ મામુદ્ધર॥ ૨૧॥

ભાર્યા સા તુ મૃતા પ્રયાતુ સુગતિં  પુત્રાશ્ચ યે નિર્ગતાઃ
સ્વચ્છન્દેન કલત્રવિત્તસહિતા નન્દન્તુ દીર્ઘાયુષઃ ।

કિં  મે બન્ધુજનૈઃ સુહૃદ્ધિરથવા કાલાનુ ગૈસ્તૈર્હરે
ત્વદ્ભક્તિઃ શ્રિતભુક્તિમુક્તિસુખદા સૈકાસ્તુ મે શાશ્વતી॥ ૨૨॥

યદ્દેહે કલિતાદરૌ હિ પિતરૌ પુત્રાસ્તુ વિત્તાદરા
ભાર્યા ચ દ્વિતયાદરા ન તદહં તેષાં ન ચૈતે મમ ।

દાસોઽહં ભવતો ભવાનથ મમ સ્વામીતિ લબ્ધા સ્મૃતિ-
સ્તેભ્યો દૈવવશાદ્ વિયુક્તમધુના શ્રીકૃષ્ણ મામુદ્ધર॥ ૨૩॥

ઉક્ષેવાદ્મિ હિ કુક્ષિપોષણપરો  વિક્ષોભ્ય વિક્ષોભ્ય સ-
દ્ભક્ષ્યાન્ માક્ષિકશર્કરાઘૃતયુતાન્ ક્ષીરાપ્લુતાન્ મઙ્ક્ષ્વહમ્  ।

નાદ્રાક્ષં હ્યધિમોક્ષદં તવ પદં સાક્ષી ભવાનક્ષયો
ભિક્ષે ક્ષીણવયાસ્તથાક્ષિવિકલો માં રક્ષ પક્ષીશગ॥ ૨૪॥

વાલ્યં ક્રીડનકૌતુકેન વિષયવ્યાસઙ્ગતો  યૌવનં
યાતં વાર્ધકમપ્યનેકવિધયા દુશ્ચિન્તયા નીયતે ।

કાર્યં ત્વદ્ભજનં કદેતિ સમુપક્રાન્તે વિચારેઽન્તરા
રોગા વ્યાકુલયન્તિ હન્ત ભવરુગ્વૈદ્યાવ નારાયણ॥ ૨૫॥

હ્યો યાતં હ્યથ યાતુ ચાદ્ય કિમતો યચ્છ્વઃ  પ્રભૃત્યન્વહં
કાર્યો ધર્મ ઇતિ બ્રુવન્ નનુ જરાજીર્ણોઽવશોઽન્ધોઽભવમ્ ।

સાધિઃ સાધિતવાન્ ન ધર્મમથ સત્કર્માપિ શર્માસ્પદં
જીર્ણાનાથપિશાચવન્નરહરે કોશામિ મામુદ્ધર॥ ૨૬॥

જાતોઽસ્મ્યસ્ફુટવાક્ સ્ખલદ્ગતિરતિક્ષુત્તૃટ્પરીતોઽવશઃ
પાલ્યોઽન્યૈરથ શીઘ્રમોદશુગહં ભીતોઽભિતો બાલવત્ ।

વૃદ્ધત્વં હિ નૃણામદેહવિગમં પ્રાયેણ જન્માન્તરં
ભક્તં પાપિનમુદ્ધરસ્યથ પરે જન્મન્યવ શ્રીશ મામ્॥ ૨૭॥

દેહો જીર્ણગૃહોપમો ન વશગં ચિત્તં ક્વપત્યપ્રભં
સામર્ષા કુટિલા  સ્નુષેવ ચ મતિઃ કુસ્ત્રીવ દુષ્ટા ચ વાક્ ।

દુઃસાધાનિ તથેન્દ્રિયાણિ શઠદુર્મિત્રોપમાનાન્યતઃ 
પાલ્યઃ કૃચ્છ્રગતો  રમેશ ભવતા દાસ્યાનુબન્ધેન હિ॥ ૨૮॥

તૈઃ સમ્યક્કૃતમિત્યવૈમિ તનયૈર્યૈરસ્મ્યહં પ્રોજ્ઝિત-
શ્ચાસ્માભિર્ગલિતૈષણૈર્હિ  યદનુષ્ઠેયં પુરાનુષ્ઠિતમ્ ।

સ્વશ્રેયઃ પ્રવિહાય સત્પુરુષતાશાપ્તોપકર્તૃત્વતઃ
સિદ્ધં નઃ સુસમીહિતં હિ કૃપયા મામુદ્ધર શ્રીહરે॥ ૨૯॥

વૃદ્ધોઽન્ધઃ સરુગદ્મરઃ પરવશઃ ક્ષુત્તૃટ્પરીતોઽબલઃ
શોચ્યોઽહં ન ચ શોચિતાસ્તિ હિ મૃતિઃ ક્લૃપ્તા કદા વૈતુ સા ।

સ્ત્રીપુત્રૈઃ સ્વવશીકૃતેન ન મયા સ્વારાધિતસ્ત્વં હરે
ત્યક્તસ્તૈરઘુના ત્વદેકશરણં માં પાહિ નારાયણ॥ ૩૦॥

દત્તો યો ભવતા રમેશ કૃપયા કૈવલ્ય સંસાધને
કાયઃ કલ્પતમસ્ત્વનેન રમણીપુત્રાદયશ્ચાર્જિતાઃ   ।

યાતાસ્તેઽપ્યનયાર્જિતા   યદુભયભ્રષ્ટોઽસ્મિ તન્નિષ્કૃતિં 
દેહાન્તામિહ કારયાશુ કૃપયા કાલાત્મક શ્રીહરે॥ ૩૧॥

દેશા વઙ્ગકલિઙ્ગકેરલમહારાષ્ટ્રાઙ્ગચોલાદયો   
ભ્રાન્તાઃ પુત્રકલત્રરક્ષણકૃતે કાર્યાર્થમેવાત્મનઃ ।

ગન્તુઃ સંયમિનીં  ન ધર્મમયસત્પાથેયમલ્પં ચ મે
યાચે નાગતપૂર્વ ઇત્યવ કૃપાલેશેન લક્ષ્મીપતે॥ ૩૨॥

દૃષ્ટાશ્ચ પ્રભવઃ સ્તુતાશ્ચ વસુ ચોપાત્તં સમારાધિતાઃ

સ્ત્રીપુત્રાનુચરાસ્તદા ન ચ ભવાન્ સન્તર્પિતો   હૃદ્ગતઃ ।
તસ્માત્ સંયમિનીપતિઃ પ્રકુપિતો  દૂતૈઃ સ માં ક્લેશયેત્
તેભ્યો મોચય સાહચર્યજનિતમ્પ્રેમ્ણા જગન્નાયક॥ ૩૩॥

યત્પ્રાતઃ ક્ષુધયાથ ભોજનપરિશ્રાન્ત્યા તતઃ સ્ત્રીસુતા-
દ્યાલાપેન ચ નિદ્રયાથ નિશિ ચાક્રાન્તં મદીયં મનઃ ।

ન ત્વાં સ્મર્તુમપીહતેઽહમધુના જીર્ણો મુમૂર્ષુઃ સ્થિતા
દૂતાઃ સંયમિનીપતેશ્ચ નિકટે તેભ્યો હરે રક્ષ મામ્॥ ૩૪॥

યજ્જિહ્વા રસલાલસાથ નયને જ્યોતિર્વિહીને   શ્રુતિ-
ર્દુર્વાર્તૈકરતિઃ સુગન્ધવશગશ્વાસા ચ નાસા સદા ।

કાયોઽપાયનિકાય ઇત્યપગતં બાહ્યેન્દ્રિયોપાસનં
વિજ્ઞાપ્યં સ્વમનોગતં કિમિતિ તદ્ભૃત્યાર્તિહન્   પાહિ મામ્॥ ૩૫॥

પુત્રં પ્રેરયતિ પ્રસહ્ય ચ શુભોદર્કે હિ કૃત્યે પિતા
માતા પાલયતિ સ્વયં શઠમતિં  મૂર્ખં ચ દુષ્ટં તથા ।

સૃષ્ટોઽહં ભવતા દ્વિજોત્તમકુલે જાને ન સદ્વાપ્યસ-
દ્ધર્મે પ્રેરય પાલયેહ પિતરૌ શ્રીશ ત્વમેકોઽસિ યત્॥ ૩૬॥

યત્ પશ્યંશ્ચ કુટુમ્બિનોઽથ  ધનિકાન્ શશ્વન્મૃતાન્ કીટવત્
ત્વાં નારાધયમઙ્ગનાસુતગૃહદ્રવ્ય  દિલોભાન્વિતઃ ।

શ‍ૃણ્વન્ નારકિયાતનામથ નિજં ખિદ્યે સ્મરન્ દુષ્કૃતં
તન્માં કેશવ પાહિ વાથ જહિ વા ત્વત્તો ન મેઽન્યા ગતિઃ॥ ૩૭॥

વૃદ્ધા યત્પિતરૌ મૃતૌ હિ વનિતાપથ્યાત્ પ્રમાદાત્ સુતો
મન્ત્રાનસ્ત્વિતિ ચાવશિષ્ટજનસંરક્ષાવિધૌ વ્યાપૃતઃ ।

પશ્ચાત્ તૈશ્ચ નિરાકૃતોઽહમધુનાનન્યાશ્રયસ્ત્વાં ભજે
માં નારાયણ પાહિ વાથ જહિ વા ત્વત્તો ન મેઽન્યા ગતિઃ॥ ૩૮॥

પશ્યન્નેવ પિતૄદ્રુહઃ કુતનયાન્ નાગપ્રતિષ્ઠાદિકં
પુત્રપ્રાપ્તિસમીહયા હ્યકરવં ત્યક્તોઽથ જાતૈઃ સુતૈઃ ।

તસ્યેદં કિલ કર્મણઃ ફલમિતિ શ્રાન્તો ભવન્તં ભજે
તન્માં માધવ પાહિ વાથ જહિ વા ત્વત્તો ન મેઽન્યા ગતિઃ॥ ૩૯॥

વૃદ્ધૌ યત્ પિતરાવિતિ પ્રિયતમા નાવાપ્તપુત્રેત્યથો
બાલાસ્તે તનયા ઇતિ સ્વભવને સ્થિત્વા ચિરાન્નિર્ગતઃ ।

મામેષાનુગતા જરા સ્મૃતિહરા વિસ્મારિતસ્ત્વં તથા

ગોવિન્દોત્તમ પાહિ વાથ જહિ વા ત્વત્તો ન મેઽન્યા ગતિઃ॥ ૪૦॥
યત્ કૃત્યં ગૃહિણઃ કૃતં હિ તનયાનુત્પાદ્ય સંસ્કૃત્ય તત્-
સદ્વૃત્તેઃ  પરિકલ્પનં ચ ન ભવાનારાધિતસ્ત્વન્તરા ।

સત્યં સાપ્તપદીનમાહુરિતિ  તત્ સંસ્મારયે પ્રેરકં
વિષ્ણો સર્વગ પાહિ વાથ જહિ વા ત્વત્તો ન મેઽન્યા ગતિઃ॥ ૪૧॥

યત્ પિત્રોઃ કિલ જીવતોર્હિ  વચનં કાર્યં સુતૈર્નાદૃતં
તત્ તૈસ્તે ત્વથ રક્ષિતા ન ચ ભવાનારાધિતો યન્મયા ।

ક્ષન્તવ્યં ભવતોઽભયં કરુણયા યાચેઽનુતપ્તોઽધુના
તત્ ત્વં મધુસૂદનાવ જહિ વા ત્વત્તો ન મેઽન્યા ગતિઃ॥ ૪૨॥

ત્યક્તાસ્તે ન મયા શઠા અપિ સુતા નીતિં  ત્વિમાં શ‍ૃણ્વતા
યત્ સંવર્ધ્ય વિષદ્રુમોઽપિ ન પુનઃ છેત્તું સ્વયં સામ્પ્રતમ્ ।

યાતાસ્તે પ્રવિમુચ્ય માં સુફલિતં દૈવેન તત્ ત્વાં ભજે
પાહિ ત્વં જહિ વા ત્રિવિક્રમ હરે ત્વત્તો ન મેઽન્યા ગતિઃ॥ ૪૩॥

કઃ ખેદો નનુ નિર્ગતા ઇતિ સુતા યદ્ દેહલગ્નાન્યહો
સ્વૈરં કાનિચિદિન્દ્રિયાણિ હિ ગતાન્યન્યાનિ યાસ્યન્તિ હિ ।

કાલોઽત્ર પ્રભુરિત્યવાપ્તચિદહં કાલાત્મકં ત્વાં ભજે
ત્વં માં વામન પાહિ વાથ જહિ વા ત્વત્તો ન મેઽન્યા ગતિઃ॥ ૪૪॥

યાતૌ તૌ પિતરૌ મમ પ્રિયતરૌ જાતોઽસ્મિ યાભ્યામહં
તે પાન્થા ઇવ નિર્ગતાશ્ચ તનયાઃ કિં  તૈઃ સ્થિતૈર્વા ગતૈઃ ।

પ્રાગૂર્ધ્વં જનનાન્મૃતેરિવ ભવાંસ્ત્રાતેત્યહં ત્વાં ભજે
તન્માં શ્રીધર પાહિ વાથ જહિ વા ત્વત્તો ન મેઽન્યા ગતિઃ॥ ૪૫॥

બાલ્યાત્ સ્ત્રીસુતમોહતઃ કુમતિતો લોભાદ્ ભવાન્ નાર્ચિતો 
વૃદ્ધત્વાદથ રુક્શ્રમાન્મૃતિભયાદ્ ભાર્યાસતાનાદરાત્ ।

ત્વત્સેવાનિરતોઽર્ચિતું   સ્વકરણૈઃ ક્ષીણો ન શક્નોમ્યહં
પાહિ ત્વં જહિ વા મમાસ્તિ ન હૃષીકેશ ત્વદન્યા ગતિઃ॥ ૪૬॥

સ્વાદ્વન્નં ન નિવેદિતં ન ચ હુતં સન્તર્પિતા   ન દ્વિજાઃ
સ્વાદુ સ્વાદ્વિતિ ચાશિતં સ્વવનિતાપુત્રૈઃ સદા યૌવને ।

જીર્ણોઽહં ત્વધુના સ્મરામિ તદપિ ત્વાં ભોજનાભ્યન્તરે
પાહિ ત્વં જહિ વા હ્યનન્યગતિકં શ્રીપદ્મનાભ પ્રભો॥ ૪૭॥

ચાતુર્માસ્યમવિઘ્નતો ન રચિતં ન દ્વાદશી સાધિતા
નૈવાકારિ ચ વિષ્ણુપઞ્ચકમપિ શ્રીકાન્તતુષ્ટ્યૈ વ્રતમ્ ।

ભીતોઽહં હ્યધુના યમાદ્ ભયહરં સર્વાત્મના ત્વાં ભજે
તદ્દામોદર પાહિ વાથ જહિ વા ત્વત્તો ન મેઽન્યા ગતિઃ॥ ૪૮॥

ક્રીડાભિર્વિષયોત્સવૈશ્ચ   ગમિતં તદ્ યૌવનાન્તં વયઃ
શ્રાન્તોઽહં હ્યધુના કરોમિ સુકરં બાહ્યેન્દ્રિયોપાસનમ્ ।

ચિત્તં ચાલયતીન્દ્રિયાણિ ચપલં તત્ તુભ્યમાવેદયે
માં સઙ્કર્ષણ પાહિ વાથ જહિ વા ત્વત્તો ન મેઽન્યા ગતિઃ॥ ૪૯॥

યત્ કર્તું કિલ નિશ્ચિનોમિ ન ચ તચ્છક્નોમિ સંસાધિતું
યત્ સ્વપ્નેઽપિ ન ચિન્તિતં તદવશાત્ સમ્પત્સ્યતે પુષ્કલમ્ ।

ઇત્થં કૃચ્છ્રગતોઽપિ   સદ્ગુરુકૃપાવષ્ટમ્ભતસ્ત્વાં ભજે
પાહિ ત્વં જહિ વા હ્યનન્યગતિકં શ્રીવાસુદેવ પ્રભો॥ ૫૦॥

એતત્ કાર્યમકાર્યમેતદિતિ હિ જ્ઞાત્વાન્યથૈવાવશાત્
કુર્વે તન્મમ દુર્વિધેવિંલસિતં     કસ્યાગ્રતો રોદિમિ ।

હીનઃ સ્વીયજનૈર્ધનૈઃ સુકરણૈસ્ત્વાં ચિન્તયામ્યન્વહં
પ્રદ્યુમ્નાત્મગ પાહિ વાથ જહિ વા ત્વત્તો ન મેઽન્યા ગતિઃ॥ ૫૧॥

પુત્રાઃ પિત્તકફજ્વરા બહુતરાપથ્યસ્વરૂપાઃ સ્નુષા-
સ્તદ્દોષોઽજનિ સન્નિપાતજનિતઃ ક્રોશામ્યહં રોદિમિ ।

મુહ્યામિ પ્રલપામ્યતશ્ચ ભવરુગ્વૈદ્યં ભજે ત્વામહં
પાહિ ત્વં જહિ વાનિરુદ્ધ કૃપયા ત્વત્તો ન મેઽન્યા ગતિઃ॥ ૫૨॥

ન ધ્યાતં પદમર્ચિતં   ન તુલસીપુષ્પૈર્ન મૂર્ધ્નાનનં
નૈવાભિષ્ટુતમીક્ષિતં ન ન ચ તન્માહાત્મ્યમાકર્ણિતમ્   ।

યાતે સેતુમિવોદકે ગતવયાસ્તત્કર્તુમીહેઽધુના
તન્માં શ્રીપુરુષોત્તમાવ જહિ વા ત્વત્તો ન મેઽન્યા ગતિઃ॥ ૫૩॥

નિદ્રાહારવિહારલોલમનસા નીત્વા હ્યલભ્યં વયઃ
સ્વલ્પાયુર્જરઠોઽવશેન્દ્રિયગણો નિઃસ્વોઽસહાયોઽધુના ।

ત્વત્સેવાકલિતોઽદ્ય મોહમવનૌ જાતોઽપહાસાસ્પદં
દેવાધોક્ષજ પાહિ વાથ જહિ વા ત્વત્તો ન મેઽન્યા ગતિઃ॥ ૫૪॥

કામાદ્યૈરસુરૈર્હિ  નિર્દયમહં બદ્ધો નિરુદ્ધોઽર્દિતો 
રુક્સર્પૈરથ દંશિતો મદગજેનાલોલિતો મજ્જિતઃ ।

ક્લેશાબ્ધૌ સ્વજનાર્તિનાશનમહં   તત્ ત્વાં શરણ્યં ભજે
પાહિ ત્વં જહિ નારસિંહ   કૃપયા ત્વત્તો ન મેઽન્યા ગતિઃ॥ ૫૫॥

કુર્વન્નેવ હિ વિસ્મરામિ કૃતમપ્યાવર્તયામ્યન્તરા
મોહાત્ તચ્ચ સમાપયામિ સમુપક્રાન્તસ્ય નાન્તં ભજે ।

ચિન્ત્યોઽન્તે હિ ભવાન્ મમ સ્થિતિરિયં જાને ન કિં  સ્યાત્ કદા
તન્મામચ્યુત પાહિ વાથ જહિ વા ત્વત્તો ન મેઽન્યા ગતિઃ॥ ૫૬॥

કામાદ્યા ન વશં પ્રયાન્ત્યનુગતા જામાતૃવદ્ દુર્ભરા
નેમાં ત્યક્તુમથોત્સહે નનુ જરાં રામામિવોઢાં સતીમ્ ।

સામાદ્યૈર્ને ચ જેયમેવ હિ મનો ધિઙ્ મામવશ્યેન્દ્રિયં
પાહિ ત્વં જહિ વા જનાર્દન પરા ત્વત્તો ન મેઽન્યા ગતિઃ॥ ૫૭॥

પાદૌ પ્રસ્ખલતઃ સ્થિરૌ ન ચ કરૌ ગાત્રં સકમ્પં શિરો
ભ્રામ્યદ્ગદ્ગદનિસ્વનસ્ત્વથ ગલશ્ચક્ષુર્ભ્રમત્તારકમ્ ।

નૂનં ત્વત્પુરતઃ પ્રનર્તયતિ માં સેયં જરા નર્તકી
પાહિ ત્વં જહિ વાપ્યુપેન્દ્ર કૃપયા ત્વત્તો ન મેઽન્યા ગતિઃ॥ ૫૮॥

યદ્ધર્માધિકૃતા મયાનુસરતા ભૂપાન્ કૃતં પાતકં
યદ્વા કેરલવાસિના ગણયિતું શક્યં ન તત સર્વથા ।

તત્ ત્વં સંહરસિ સ્મૃતોઽપિ સકલં તસ્માદહં ત્વાં ભજે
પાહિ ત્વં જહિ વા હરે કરુણયા ત્વત્તો ન મેઽન્યા ગતિઃ॥ ૫૯॥

ત્વન્નામસ્મૃતિરિત્યુવાચ ભગવાન્ વ્યાસઃ પરા નિષ્કૃતિઃ
શક્તા સા મમ પાતકાન્ ક્ષપયિતું મત્વેતિ જાતાદરઃ ।

વચ્મ્યાર્તઃ સ્વકૃતાઘતપ્તહૃદયઃ શ્રીકૃષ્ણ કૃષ્ણેત્યહં
પાહિ ત્વં જહિ વા હ્યનન્યગતિકં શ્રીકૃષ્ણ તુભ્યં નમઃ॥ ૬૦॥

માત્સ્યં કૌર્મમહો વપુર્હિ  વિધૃતં વારાહમત્યુદ્ધતં
ભક્તાર્થં ત્વથ નારસિંહમચિરાત્   તદ્વામનં ચાર્ષકમ્ ।

ક્ષાત્રં ગોપનિભં ચ બૌદ્ધમથ તદ્ધર્તાસિ કલ્ક્યાત્મકં
તત્ ત્વાં કૃષ્ણ ભવાબ્ધિપોતમનિશં ધ્યાયામિ ભક્તેષ્ટદમ્॥ ૬૧॥

શઙ્ખઃ પાણિતલેઽથ મન્દરગિરિઃ પૃષ્ઠે ચ ભૂગોલકો
દંષ્ટ્રાગ્રે  વિધૃતો હિરણ્યકશિપુઃ શસ્તો બલિર્નિર્જિતઃ     ।

દુર્ભૂપા દશકણ્ઠકેશિશકટાદ્યાઃ પોથિતા મોહિતા
દૈત્યા ગ્લેચ્છગણાન્ હનિષ્યસિ ભજે ત્વાં કૃષ્ણ સર્વોત્તમમ્॥ ૬૨॥

મુખ્યપ્રાણ નમોઽસ્તુ તે કુરુ કૃપાં યાચે નિબદ્ધાઞ્જલિ-
ર્મામુત્ક્રામય રુગ્ણજીર્ણવપુષશ્ચાન્તે હરિં  સ્મારયન્ ।

મત્કર્માનુગુણા ગતિર્હિ  વિહિતા યા કાપિ વા યામિ તાં
ભક્તિર્મેઽસ્તુ હરૌ ગુરૌ પરમિકા તત્રાપ્યનન્યા સ્થિરા॥ ૬૩॥

માતર્યદ્વિધૃતં હિ માસનવકં કુક્ષૌ તતો વર્ધિતં 
વાસાર્થં મમ તદ્ગતેન હિ મયા ક્લેશાશ્ચ યે વર્ણિતાઃ   ।

સ્વપ્રારબ્ધસમાર્જિતા   હિ ત ઇમે તસ્માત્ ત્વયા ક્ષમ્યતાં
શુષ્યજ્જીર્ણકલેવરં હિ તદિદં ત્યક્તાનુમન્યસ્વ તત્॥ ૬૪॥

આગર્ભં ભૃશમમ્બયા ચ ભવતા યત્પાલિતં લાલિતં
યસ્મિન્ સંવસતા મયા હ્યધિગતં સૌખ્યં પરં સદ્યશઃ ।

પ્રાપ્તં દુઃખમથાપિ યત્ તદપિ મત્પ્રારબ્ધશેષાત્મકં
ત્યક્ષ્યે જીર્ણકલેવરં તદધુના તાતાનુમોદસ્ત્ર તત્॥ ૬૫॥

યે જ્ઞાનામૃતસેકપૂતહૃદયસ્વારાધિતશ્રીધરા-
પાદસ્વઙ્ગવિલોકનોદ્ભવપરાનન્દૈકતૃપ્તાઃ  સ્વયમ્ ।

શિષ્યાનુગ્રહકારિણઃ સ્વગુરવશ્ચાનેન યે સેવિતા-
સ્ત્યક્તા જીર્ણકલેવરં હિ તદિદં માં તેઽનુગૃહ્ણન્ત્વલમ્॥ ૬૬॥

મોહાદ્ દુર્વિષયેષુ   સક્તમનિશં સર્વૈઃ સહૈવેન્દ્રિયૈઃ
સ્નેહાત્ ત્વામનુમન્યતા હિ બહુશો નીતં મયાયુઃ ક્ષયમ્ ।

સ્વલ્પં શિષ્ટમતોઽત્ર વા મમ કૃતે ત્યક્ત્વા નિજં ચાપલં
સાઙ્ગં  સાયુધમિન્દિરાયુતહરિં  ચેતઃ સકૃત્ સંસ્મર॥ ૬૭॥

વૈકુણ્ઠે વરદિવ્યરત્નજટિલપ્રાસાદવપ્રોજ્જ્વલે
શ્વેતદ્વીપવરે હરિપ્રિયતમાવાસે ચ દુગ્ધામ્બુધૌ ।

યોગિધ્યેયમચિન્ત્યશક્તિવિભવં ચાનાદિમધ્યાત્યયં
સાઙ્ગં  સાયુધમિન્દિરાયુતહરિં  ચેતઃ સકૃત્ સંસ્મર॥ ૬૮॥

નૃત્યદ્દિવ્યવરાપ્સરોભિરથ સાતોદ્યૈસ્તથા કિન્નરૈ-
ર્બ્રહ્યાદ્યૈઃ સમુપાસ્યમાનમુચિતસ્વસ્વાધિકારાર્હણૈઃ ।

સ્વાસીનં નવભક્તિરત્નવિલસન્મુક્ત્યુચ્ચસિંહાસને 
સાઙ્ગં  સાયુધમિન્દિરાયુતહરિં  ચેતઃ સકૃત્ સંસ્મર॥ ૬૯॥

મેઘશ્યામલમુચ્ચલત્ક્ષણરુચિદ્યુત્યાભહેમામ્બરં

શ્રીમત્કૌસ્તુભકઙ્કણાદિવરસદ્ભૂષાગણાલઙ્કૃતમ્ ।
ભાસ્વદ્રત્નકિરીટકુણ્ડલલસત્સ્મેરાનનં સુન્દરં
સાઙ્ગં  સાયુધમિન્દિરાયુતહરિં  ચેતઃ સકૃત્ સંસ્મર॥ ૭૦॥

પ્રોદ્યચ્ચન્દ્રશતાભહીરમણિસુસ્તમ્ભોચ્ચસન્મણ્ટપે
ક્ષીરામ્ભોનિધિમધ્યસમ્ભૃતમહામુક્તાવિતાનોજ્જ્વલે ।

ઉત્કીર્ણોજ્જ્વલચન્દ્રકાન્તમયસદ્ભદ્રાસનેઽધિષ્ઠિતં
સાઙ્ગં  સાયુધમિન્દિરાયુતહરિં  ચેતઃ સકૃત્ સંસ્મર॥ ૭૧॥

ભૃગ્વાદ્યૈરભિવન્દિતં મુનિવરૈર્બ્રહ્માદિભિઃ સેવિતં
ગીર્વાણૈઃ સનકાદિસિદ્ધનિવઃ સંસ્તૂયમાનં મુદા ।

ગાયન્નારદતુમ્બુરુપ્રભૃતિભિઃ ખ્યાતાપદાનં સદા
સાઙ્ગં  સાયુધમિન્દિરાયુતહરિં  ચેતઃ સકૃત્ સંસ્મર॥ ૭૨॥

વિભ્રાજદ્વરશેષમઞ્ચગમિલાદુર્ગાકરાન્દોલિતં
સન્મન્ત્રોપનિષદ્વ્યપાશ્રયમસઙ્ખ્યેયાવતારાભિધમ્ ।

વિષ્વક્સેનમહાગતાભિનવસન્મુક્તૈર્મુહુર્વન્દિતં
સાઙ્ગં  સાયુધમિન્દિરાયુતહરિં  ચેતઃ સકૃત્ સંસ્મર॥ ૭૩॥

તૈર્બદ્ધાઞ્જલિભિઃ સ્વમૂર્ધ્નિ  સહિતૈઃ ભૂતાદિકાલૈસ્ત્રિભિઃ
સ્વાજ્ઞાભ્રૂવલનાવલોકનપરૈશ્ચોપાસ્યમાનં સદા ।

મુક્તાનેકચતુર્મુખૈઃ સ્તુતિપરૈર્વેદેશ્ચતુર્ભિર્વૃતં 
સાઙ્ગં  સાયુધમિન્દિરાયુતહરિં  ચેતઃ સકૃત્ સંસ્મર॥ ૭૪॥

ચૂડારત્નપરમ્પરોજ્જ્વલફણાસાહસ્રસન્મણ્ટપે
સ્વાસ્તીર્ણામલશેષભોગશયને વિધ્યાસ્યદત્તેક્ષણમ્ ।

લક્ષ્મીકોમલપાણિલાલિતપદામ્ભોજં શયાનં મુદા
સઞ્ચિન્ત્યોપરતિં  ભજાન્તસમયે મચ્ચિત્ત નારાયણમ્॥ ૭૫॥

આરાધ્યૌ પિતરૌ પ્રિયા ત્વથ સમાધેયાનુનેયાઃ સુતાઃ
પૂજ્યાશ્ચાતિથયો યથાવિધિ સમભ્યર્ચ્યા નિજા દેવતાઃ ।

દ્રષ્ટવ્યાઃ પ્રભવો ધનાર્જનકૃતેઽભ્યસ્યાઃ કલાઃ સ્વાસ્થ્યત-
શ્ચાહ્નઃ કૃત્યમિદં તતઃ સુગૃહિણાં દુખાત્મિકા સંસૃતિઃ॥ ૭૬॥

યદ્ગર્ભે ત્વથ શૈશવે હ્યવિદિતાઃ ક્લેશાશ્ચ તિષ્ઠન્તુ તે
વ્યાધ્યાધિપ્રભવાશ્ચ કીટપશુજાઃ ક્ષુત્તૃટ્પ્રવાસારિજાઃ ।

એવં તાન્ સકલાનલોલમનસા શશ્વચ્ચ નિધ્યાયતાં

કિં  વાત્રાત્મસુખં તતઃ સુગૃહિણાં દુઃખાત્મિકા સંસૃતિઃ॥ ૭૭॥
યદ્બાલ્યે પિતૃનિઘ્નતા ગુરુકુલે વાસસ્તતોઽસ્તુ દ્વયં
કૈઙ્કર્યં ધનિનામથામૃતિ તતો હા સ્ત્રીસુતાધીનતા ।

સ્વેચ્છાહારવિહારસૌખ્યવિધુરં તત્પારતન્ત્ર્યં વિદુઃ
કિં  વાત્રાત્મસુખં તતઃ સુગૃહિણાં દુઃખાત્મિકા સંસૃતિઃ॥ ૭૮॥

પિત્રોશ્ચેન્નિરતો હિતે પ્રિયતમા કુપ્યત્યુદાસ્તે સુત-
સ્તત્પથ્યે પિતરૌ ન શર્મ લભતઃ સાધ્યો ન સર્વાદરઃ ।

સન્ત્યાજ્યાઃ સ્વસહોદરા અપિ સમારાધ્યાઃ પ્રિયાબાન્ધવાઃ
કિં  વાત્રાત્મમુખં તતઃ સુગૃહિણાં દુઃખાત્મિકા સંસૃતિઃ॥ ૭૯॥

સાધ્વી ચેદ્વનિતા સુતો ન સ ચ ચેન્મૂઢોઽથવા દુર્જનઃ
સત્પુત્રો યદિ દુર્નિવારરુગતિશ્રાન્તો   દૃઢાઙ્ગોઽથ  ચેત્ ।

ભર્તુશ્ચાપ્યહિતા સ્નુષા યદિ હિતા તદ્વંશજક્લેશદા
કિં  વાત્રાત્મસુખં તતઃ સુગૃહિણાં દુઃખાત્મિકા સંસૃતિઃ॥ ૮૦॥

જાતા પુષ્પવતી પ્રિયાથ વપુષિ વ્યાપ્તા ચ રુગ્ દુઃસહા
સમ્ભૂતસ્તનયો મૃતા પ્રિયતમાથોઢાપરા કન્યકા ।

સમ્પ્રાપ્તા પ્રલયાન્તસન્તતિમહાચિન્તાવિલાસા જરા
કિં  વાત્રાત્મસુખં તતઃ સુગૃહિણાં દુઃખાત્મિકા સંસૃતિઃ॥ ૮૧॥

સ્મૃત્યુક્તાનુગુણસ્વધર્મચરણે ભ્રાન્તં તમાચક્ષતે
તસ્માત્ તદ્વિપરીતકાર્ય કરણે દુર્વૃત્તમિત્યેવ તમ્ ।

તન્મિશ્રાચરણે તુ હન્ત મનુજો ભ્રષ્ટસ્તતોઽતો ભવેત્
કિં  વાત્રાત્મસુખં તતઃ સુગૃહિણાં દુઃખાત્મિકા સંસૃતિઃ॥ ૮૨॥

ક્લિશ્યત્યેવ હિ નિર્ધનોઽથ ધનિકસ્તદ્રક્ષિતું ચાન્વહં
ચોરેભ્યો નિશિ નિદ્રિતે નિજજને જાગ્રત્ સ્વયં ખિદ્યતે ।

ધર્મ નૈવ ચ કારયત્યથ ગૃહે મુષ્ણન્તિ ભાર્યાસુતાઃ
કિં  વાત્રાત્મસુખં તતઃ સુગૃહિણાં દુઃખાત્મિકા સંસૃતિઃ॥ ૮૩॥

દત્તં યદ્ધનિકૈર્ધનં કિલ પિતસ્તત્ ત્વં કુટુમ્બીતિ તે
તચ્ચાસ્માકમઘાત્ પ્રતિગ્રહકૃતાચ્છુધ્યેર્ધનાનીહયા  ।

કસ્માત્ તામ્યસિ ભુઙ્ક્ષ્વ  શેષ્વ ચ સુખં શંસન્તિ વેત્થં સુતાઃ
કિં  વાત્રાત્મસુખં તતઃ સુગૃહિણાં દુઃખાત્મિકા સંસૃતિઃ॥ ૮૪॥

બહ્વાદાય ધનં ગૃહિણ્યથ ગૃહં પ્રાપ્તે તમાવૃણ્વતે
દ્રાગ્ ભાર્યાતનયાદયઃ સકુતુકાશ્ચાલોલયિત્વાર્જિતમ્   ।

એતન્મેઽસ્તુ મમૈતદર્હમિતિ તદ્ ધૃત્વાથ નેક્ષન્તિ તં
કિં  વાત્રાત્મસુખં તતઃ સુગૃહિણાં દુઃખાત્મિકા સંસૃતિઃ॥ ૮૫॥

હિત્વાસ્માન્ વદ ધર્મ ઇત્યથ વૃથા કોઽયં હિ વિત્તવ્યયઃ
પ્રાતઃસ્નાનજપાનતિસ્તુતિભિરેવાલં હિ ધર્મોઽર્જિતઃ   ।

વૃદ્ધત્વે તવ કોઽવિતેતિ કુપિતા  નિન્દન્તિ ભાર્યાસુતાઃ
કિં  વાત્રાત્મસુખં તતઃ સુગૃહિણો દુઃખાત્મિકા સંસૃતિઃ॥ ૮૬॥

ભાર્યા નાદ્રિયતે ન જલ્પતિ સુતો નિન્દત્યભીતિઃ સ્નુષા
પૌત્રાશ્ચાપહસન્ત્યથોક્તસમયે ભૃત્યા ન ચોપાસતે ।

વૃદ્ધસ્તાભ્યતિ ઘસ્મરાન્ નિજગૃહે દૃષ્ટ્વા સ્નુષાબાન્ધવાન્
કિં  વાત્રાત્મસુખં તતઃ સુગૃહિણાં દુઃખાત્મિકા સંસૃતિઃ॥ ૮૭॥

સર્વસ્વં સુતસાત્કૃતં હિ ભવતા ક્લિશ્યન્તિ મે કન્યકાઃ
ખિદ્યેઽહં કૃપણાપ્સરા ઇવ મુદા દીવ્યન્તિ ગેહે સ્નુષાઃ ।

ઇત્થં વ્યાકુલયત્યલં કુબનિતા નિર્વિદ્યમાનં   પતિં
કિં  વાત્રાત્મસુખં તતઃ સુગૃહિણાં દુઃખાત્મિકા સંસૃતિઃ॥ ૮૮॥

ધર્મોઽધર્મ ઇતિ હ્યવાપ્તમચિરાદ્ દારિદ્ર્યમવ્યાહતં
પશ્યેમાં પ્રતિવેશિનીં  સુવસનાં સદ્ભૂષણાલઙ્કૃતામ્ ।

ધર્મો હ્યેષ કુરુ પ્રતિગ્રહમિતિ વ્યાલોલયન્ત્યાં સ્ત્રિયાં
કિં  વાત્રાત્મસુખં તતઃ સુગૃહિણાં દુઃખાત્મિકા સંસૃતિઃ॥ ૮૯॥

યાતં બાલ્યમશેષલાલ્યમથ તન્નષ્ટં ક્ષણાદ્ યૌવનં
વૃદ્ધત્વં સમુપાગતં ત્વથ લયઃ સમ્ભાવિતોઽસ્ય ક્રમાત્ ।

કાલાધીન વપુષ્મતોઽન્યગૃહવત્ કોઽયં મમત્વભ્રમઃ
કિં  વાત્રાત્મસુખં તતઃ સુગૃહિણાં દુઃખાત્મિકા સંસૃતિઃ॥ ૯૦॥

સમ્પ્રાપ્નોતિ યથાલયાન્ હિ વિચરંશ્યારો હિ રાજાજ્ઞયા
દેહી દેહશતં સ્વકર્મજનિતં તદ્વદ્ધરેરાજ્ઞયા ।

દુઃખવ્યાધિજરા વિપત્તિમરણોદ્ભૂતં હિ નિધ્યાયતઃ
કિં  વાત્રાત્મસુખં તતઃ સુગૃહિણાં દુઃખાત્મિકા સંસૃતિઃ॥ ૯૧॥

ભ્રામ્યત્યેવ મનોઽર્પિતં   ત્વયિ મુહુર્ન સ્થૈર્યમાલમ્બતે
વૈરાગ્યં ન દૃઢીભવત્યવગતે ક્લેશેઽપિ સાંસારિકે ।

ત્વાં ધ્યાયામિ કથં સ્મરામિ ચ કથં લીલામઘધ્નીં  તવ
ત્વદ્ભક્તિં  સુદૃઢાં વિરક્તિસહિતાં દેહ્યાશુ નારાયણ॥ ૧૨॥

નષ્ટાંસ્તાન્ પિતૃમાતૃસોદરસુતાભાર્યાદિકાન્ સંસ્મરન્
નૈરાશ્યં નિજજીવિતેઽપિ કલયન્ પ્રારબ્ધનિઘ્નોઽન્વહં
શ્રાન્તસ્ત્વાં ભૃશમાનમન્ હિ શિરસા યાચે પ્રપન્નાર્તિહં  -
સ્ત્વદ્ભક્તિં  સુદૃઢાં વિરક્તિસહિતાં દેહ્યાશુ નારાયણ॥ ૯૩॥
સ્વામિન્ શ્રીપરવાસુદેવગુરુણા યત્ ત્વત્સનામ્ના ભવ-
ન્માહાત્મ્યં કથિતં હિ તત્રભવતા તત્રેદમત્યદ્ભુતમ્ ।

અસ્યન્તર્બહિરિત્યચિન્ત્યમહિમંસ્તદ્વન્નિદિધ્યાસત-
સ્તત્ પ્રત્યાયય ચિત્સુખાઙ્ગવિલસચ્છશ્વન્મમાન્તર્બહિઃ ॥ ૯૪॥

નિર્વક્તું ન હિ શક્નુવન્તિ નિગમાસ્ત્વાં ત્વં ન દૃગ્ગોચરો-
ઽસ્યણ્વન્તર્જગતો બહિશ્ચ ભગવન્ જાને વિભું ત્વાં તતઃ ।

ધ્યેયસ્ત્વં હિ કથં યતોઽસ્યનુપમસ્તસ્માત્ ત્વમેવ સ્વયં
મચ્ચિત્તાઅદ્ભુતરૂપશક્તિમહિમન્ નારાયણાવિર્ભવ॥ ૯૫॥

સંસૃષ્ટે હૃદયસ્થલે મમ પરં શ્વાસાનિલૈઃ સન્તતં
ત્વદ્ભક્ત્યા વરુણેન નિત્યમમૃતાસારેણ ચાપ્લાવિતે ।

અમ્લાનસ્ફુટપુણ્ડરીકવિલસત્સત્કર્ણિકાયાં   સદા
પ્રોદ્યત્કોટિરવિપ્રકાશ વિલસન્માં પાહિ નારાયણ॥ ૯૬॥

ચાઞ્ચલ્યાન્મનસો ન ભક્તિરચલાશક્ત્યા ન કર્માદર-
સ્તત્પર્યાપ્તસહાયવિત્તવિરહાન્ન સ્ત્રોક્તધર્મોદ્યમઃ ।

આત્મત્રાણકૃતે પ્રસીદ ભગવન્ યાચેઽન્તકાલે મમ
શ્રીનારાયણ નિઃસરન્તુ મુખતસ્ત્વન્નામવર્ણાઃ ક્રમાત્॥ ૯૭॥

યજ્ઞાદ્યાઃ સકલાઃ ક્રિયાશ્ચ કૃતિનાં  સપ્રત્યવાયાઃ સદા
જ્ઞાનં તે બહુજન્મસાધ્યમથ ચ ધ્યાનં મનસ્થૈર્યજમ્ ।

સૌલભ્યાદ્ દ્રુતસિદ્ધિતોઽપિ ચ કલૌ યાચેઽન્તકાલે મમ
શ્રીનારાયણ નિઃસરન્તુ મુખતસ્ત્વન્નામવર્ણાઃ કમાત્॥ ૯૮॥

આરાધ્યાત્મગુરૂન્ ચિરં ગુરુકુલે સ્થિત્વાત્તવિદ્યૈઃ પરં
પ્રાપ્યં યત્ તદજામિલેન સહસા ત્વન્નામસઙ્કીર્તનાત્ ।

પ્રાપ્યં કર્તુમલં ન ચાહમિતરદ્ યાચેઽન્તકાલે મમ
શ્રીનારાયણ નિઃસરન્તુ મુખતસ્ત્વન્નામવર્ણાઃ ક્રમાત્॥ ૯૯॥

પ્રાગ્જન્મસ્વથ ચેહ જન્મનિ મયા યે ચાપરાધાઃ કૃતાઃ
ક્ષન્તવ્યા ભવતા હિ તેઽહમભવં ત્વદ્ભક્તવંશે યતઃ ।

ત્વદ્ભક્તા ગુરવશ્ચ મે હ્યુભયથાનુગ્રાહ્ય ભક્તે મયિ
શ્રીનારાયણ ભક્તવત્સલ કૃપાસિન્ધો પ્રસીદાધુના॥ ૧૦૦॥

બ્રહ્માદ્યાન્ વિબુધાનૃષીન્ ભૃગુમુખાન્ પૂજ્યાન્ પિતૄન્ મદ્ગુરૂન્
માન્યાન્ બન્ધુજનાન્ દ્વિજાનપિ તથા સ્તૌમ્યન્વહં નૌમિ ચ ।

કૃત્વાનુગ્રહમત્ર  યે સકરુણા માં શ્રેયસાયોજય-
ન્નન્તેઽમુત્ર ચ તેઽર્થયન્ત્વથ હરિં  નિઃશ્રેયસાયાપિ મે॥ ૧૦૧॥

રઙ્ગાચાર્યતનૂભવેષુ  ગણને યો જન્મતો મધ્યમઃ
સા પ્રાસૂત સરસ્વતી યમુટકે ગોવિન્દનામા ચ યઃ ।

શ્રીમત્કૌલગિવાસુદેવચરણા યસ્મિન્ કૃતાનુગ્રહા-
સ્તેનેયં રચિનાર્પિતા   હરિપદે વૈરાગ્યમુક્તાવલિઃ॥ ૧૦૨॥

ન સુવર્ણગ્રથિતેયં ન મહાર્હપદાર્થસુચિરનિર્વર્ણ્યા ।
તદપિ ચ મુક્તાવલિરિતિ હરિપદભાગિતિ ભવેત્ સુજનમાન્યા॥ ૧૦૩॥
ચોલે તઞ્જપુરસ્થેન સેયં મુક્તાવલિઃ શુભા ।
ગ્રથિતા દુન્દુભૌ ગ્રીષ્મે કલિમાને ગતેધવે (૪૯૬૩) ॥ ૧૦૪॥
ઇતિ શ્રી-ઉટકે-રઙ્ગાચાર્યસુતગોવિન્દાચાર્યવિરચિતા  વિરક્તિમુક્તાવલિઃ સમ્પૂર્ણા ।
રુધિરોદ્ગારિણ્યધિસૃતિવિમનોયોગેન નિજસુખં પ્રાપ્તાઃ ।
ચૈત્રે સિતસપ્તમ્યાં ગોવિન્દાર્યા હરેઃ પદં યાતાઃ॥
સ્તોત્રસમુચ્ચયઃ ૨ (૭૪)

Govindacarya, author of the Viraklimuktdvali

(74) was the son of Rangacharya and Sarasvati

and belonged to the uTake family. He

mentions his Guru’s name as (Kaujagi)

Vasudevacharya. He also pays homage to one

(Kaulagi) Raghunathacarya. Obviously the

author was a follower of Madhvacarya whose

name he mentions in the former work (v. 5).

The Viraklimukldvali which gives an elaborate

description of the difficulties and worries

of old age was composed in the Kali year 4963

(A.D. 1862) when he was a resident of Tanjavur

(Tanjapuri). According to a verse found after

the colophon (above), the author died in the

year Rudhirodgari, seventh day of chaitra month,

i.e. about a year after the completion of the

stotra. The author might be identical with the

compiler of the NAtyashastrasamgraha published

in the Tanjore Sarasvati Mahal Series (No. 52,

1933).

